
ҚАШҚАДАРЁ ВИЛОЯТ СУДИ ЖИНОЯТ ИШЛАРИ БЎЙИЧА
СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ
А Ж Р И М И

2025 йил февраль ойининг 17 куни, Қашқадарё вилоят суди жиноят ишлари бўйича судлов ҳайъати биносида, апелляция инстанциясининг очиқ суд мажлисида, видеоконференцалоқа режимида, вилоят судининг жиноят ишлари бўйича судьяси Ф.Қамбарованинг раислигида, ҳайъат судьялари А.Ғоппоров ва Н.Абдуллаевлардан иборат таркибда, судья катта ёрдамчиси Д.Олимовнинг котиблигида, тарафлардан: давлат айбловчиси Қашқадарё вилоят прокуратурасининг жиноий суд ишларини юритишда прокурор ваколатини таъминлаш бўлими прокурори С.Назаров, судланувчи И.Полвонов ва унинг ҳимоячиси-адвокат Б.Жалилов, жабрланувчи вакили-адвокат А.Шеровларнинг иштирокида, суд ҳукми устидан судланувчи И.Полвонов ва жабрланувчи З.Ишназаровнинг вакили-адвокат А.Шеровнинг берган апелляция шикоятларини 1-1805-2402/88-сонли жиноят иши билан биргаликда кўриб чиқиб, қуйидагиларни

а   н   и   қ   л   а   д   и :

Жиноят ишлари бўйича Ғузор туман судининг 2024 йил 20 сентябрдаги ҳукмига асосан:
Полвонов Ихтиёр Шомуротович, 1971 йил 1 январда Қашқадарё вилоятининг Касби туманида туғилган, ўзбек, Ўзбекистон фуқароси, маълумоти тугалланмаган ўрта, оилали, икки нафар фарзанди бор, муқаддам судланмаган, ишламайди, Касби тумани “Хужахайрон” МФЙ Хужахайрон қишлоғида яшаган, иш бўйича 2023 йил 18 ноябрдан қамоққа олиш тарзидаги эҳтиёт чораси қўлланилган. 
	Ўзбекистон Республикаси ЖКнинг 167-моддаси 3-қисми “а” банди билан 5 йил озодликдан маҳрум қилиш жазоси тайинланган. 
Судланувчи И.Полвоновдан жабрланувчи З.Ишназаровнинг фойдасига 192.000.000 сўм моддий зарар ундириш белгиланган.
-жабрланувчи З.Ишназаровнинг 600.000.000 сўмлик мулки талон-торож қилингани ҳолати юзасидан қўйилган айблов ўз тасдиғини топмаганлиги сабабли ЖПКнинг 83-моддаси 2-бандига асосан тугатилган.
Суднинг ҳукмига кўра, И.Полвонов 2019 йил октябрь ойида З.Ишназаров раҳбарлик қилган “Гунгон антиқа таомлари” МЧЖга оғзаки келишув асосида чўпон сифатида ишга ёлланиб, мазкур жамиятга тегишли бўлган 906 бош қўйларни жамият раҳбари ва Ғузор туманида жойлашган “Шўртан давлат ўрмон хўжалиги” ўртасида тузилган “Ўрмон хўжалигига тегишли бўлган яйловда вақтинча мол боқиш” шартномасига асосан боқиб келиб, ўзига ишониб топширилган ва ихтиёрида бўлган чорва молларини растрата қилиш йўли билан талон-торож қилиш нияти пайдо бўлиб, дастлаб бу жиноий ниятини ўзи билан бирга ишловчи чўпон С.Қурбоновга билдириб, тенг шериклик асосида чорва молларини З.Ишназаровга билдирмасдан талон-торож қилишлари мумкинлигини айтганида С.Қурбонов томонидан унга рад жавоби берилганидан ёлғиз ўзи чорва молларини талон-торож қилиш фикрида жиноий режа тузиб, тузилган жиноий режасига кўра, С.Қамбаровни турли йўллар билан жамият раҳбари З.Ишназаровга ёмон қилиб кўрсатиш орқали уни чўпонликдан кетишига эришиб, С.Қамбаров З.Ишназаровга унинг гапларини айтса-да, барибир жамият раҳбари С.Қамбаровга ишонмаслигини, аксинча, унга ишонишини билиб, жиноий режасининг иккинчи қисмини амалга ошириб, жамият раҳбари З.Ишназаров сурувдан хабар олгани келган ва уяли телефон орқали чорва моллари ҳақида сўраган вақтида ҳамма қўйлари жойида эканлигини айтиб, унинг ишончига кириб, қўйларни саналмаслигига эришиб, 2020 йилдан 2021 йилнинг февраль ойига қадар чорва моллари сурувидаги 128 бош қўйларни дастлабки тергов даврида аниқлаш имкони бўлмаган йўллар билан сотиб юбориб, З.Ишназаровнинг 192.000.000 сўмлик мулкини ўзлаштириш ва растрата қилиш йўли билан талон-торож қилган.  
Судланувчи И.Полвонов шикоятида, жиноят содир қилмаганлигини, ўзиа оид жиноят иши бир томонлама кўрилиб адолатсиз қарор қабул қилинганлиги, айбсизлигини билдириб, оқлов ҳукми чиқаришни сўраган.
Ҳимоячи А.Шеров шикоятида, биринчи босқич суди И.Полвоновнинг айбидан 600.000.000 сўмлик мулкни талон-торож қилганлик эпизодини асоссиз равишда чиқарганлигини билдириб, суд ҳукмини бекор қилиб, И.Полвоновдан жабрланувчи З.Ишназаровнинг фойдасига 600.000.000 сўмни ундиришни белгилаб, унга оғирроқ жазо тайинлашни сўраган.
Апелляция инстанцияси суди, иш бўйича судья Н.Абдуллаевнинг маърузасини, судланувчи И.Полвонов ва унинг ҳимоячиси-адвокат Б.Жалиловнинг шикоятни қаноатлантириб, И.Полвоновга нисбатан оқлов ҳукми чиқариш, жабрланувчининг вакили-адвокат А.Шеровнинг етказилган зарарларни ундириб бериш, прокурор С.Назаровнинг шикоятларни рад қилиб, суд ҳукмини ўзгаришсиз қолдириш ҳақидаги музокара сўзларини тинглаб, шикоятларда кўрсатилган важларни жиноят иши ҳужжатлари асосида текшириб, суд ҳукмини ўзгаришсиз қолдиришни лозим топди.
Судланувчи И.Полвонов апелляция инстанцияси судида, 2019 йилдан буён З.Ишназаровни таниши, Ғузор тумани Химзавод яқинида жойлашган далага З.Ишназаров билан борганлиги ва қўйларни боқишга келишганлиги, келишувга мувофиқ бир кунлик иш ҳақиси 500.000 сўм, бир ойда 15.000.000 сўм иш ҳақи олишига ўзаро келишганлиги, аммо ёзма шаклда шартнома тузилмаганлиги, аксинча ўрталарида оғзаки келишув бўлганлиги, келишувга кўра З.Ишназаров унга ҳар ойнинг 4 санасида 500.000 сўмдан ҳисоблаб, 15.000.000 сўм бериши керак бўлганлиги, шу тариқа ишни бошлаганлиги, аммо З.Ишназаров унга ойликни тўлиқ бермасдан йилнинг охирида тўлиқ беришини айтиб алдаб келганлиги, 2019 йил 4 октябрь куни З.Ишназаровга “ўзимнинг ҳам қўйларим бор, чакана қўйлар қўшсам бўладими?” деб сўраганида З.Ишназаров рози бўлганлиги, сўнгра куёви Рустамни ва ўзининг қўйларини олиб келтириб, З.Ишназаровнинг қўйларига қўшиб боққанлиги, З.Ишназаров билан шу тартибда 1 йил ишлаганлиги, шундан сўнг йиғилиб  қолган бир йиллик пулини сўраганида, З.Ишназаров унга пулини бермаганлиги, пулни бугун-эрта беришини айтиб, 8 ой сарсон қилганлиги, шу тариқа З.Ишназаров билан жанжаллашиб қолгани, шундан сўнг З.Ишназаров С.Қамбаровни олиб келиб, уни ишдан ҳайдаганлиги, З.Ишназаров уни қўйларни алмаштирганликда ноҳақ айблаганлиги, лекин буни исбот қилиб бера олмаганлиги, орадан 1 хафта ўтиб, З.Ишназаров чўпони Саид, Шокир ва Алишер исмли ўрмон хўжалигининг қоровули билан бирга уйига келиб, молхонасини кўриб кетганлиги, сўнгра улар куёвини қўйини текшириб, бир қўйни олиб кетишганлиги, куёвини қўйларини кечқурун олиб кетганлиги сабабли қўшилиб кетган бўлиши мумкинлиги, ўзига нисбатан туҳмат уюштирилгани, мазкур ҳолатлар илгари бир неча марта текширилиб, ўз исботини топмаганлиги учун тергов органи томонидан жиноят иши тугатилган бўлишига қарамасдан, уни асоссиз айблашганлиги, З.Ишназаровда қўйларни унга топширганлик, қўйларни қабул қилиб олганлигини тасдиқловчи биронта ҳужжат ёки қўйларни рўйхат дафтари мавжуд эмаслиги ҳақида кўрсатув бериб, суд ҳукмини бекор қилиб, ўзига нисбатан оқлов ҳукми чиқаришни сўради.
Гувоҳ Р.Жумаев апелляция инстанцияси судида, И.Полвонов қайноғаси бўлиши, пандемия даврида қўйларини боқишга қийналиб қолганлиги сабабли, И.Полвонов билан ўзаро келишиб, ҳар бир қўйни ойига 20.000 сўмдан боқиб беришга келишганлиги, шундан сўнг 40 бош қўйларни И.Полвонов ишлаётган қўтанга кечқурун олиб бориб топширганлиги, И.Полвонов 7 ой давомида қўйларини боқиб берганлиги ва унга 43 бош қўйларни қайтарганлиги,  қўйларни кечқурун олиб кетганлиги, чунки ўша вақтда пандемия шароити юзага келган бўлиб, барча йўллар ёпилган бўлганлиги, 40 бош қўйи ўзидан кўпайганлиги сабабли 43та қўй олиб кетганлиги, орадан бироз вақт ўтганидан сўнг унинг уйига З.Ишназаров ва ИИБ профилактика инспектори келиб, унинг қўйлари орасидан бир дона қўйни ўзининг қўйи эканлигини айтиб, ҳужжатлаштириб олиб кетишганлиги, у 43 бош қўйларнинг 20тасини сотганлиги ҳақида кўрсатув берди.
Гарчанд, судланувчи И.Полвонов шикоятида ва музокара сўзида айбига иқрорлик билдирмасдан, “жиноят содир қилмаганлигини, ўзганинг мулкини талон-торож қилмаганлиги” ҳақида важлар келтирган бўлса-да, унинг мазкур жиноятни қасддан содир этганликдаги айби:
Жабрланувчи З.Ишназаровнинг биринчи босқич судидаги, судланувчи И.Полвоновни танишини, Ғузор туманидаги Шўртан давлат ўрмон хўжалигига қарашли яйлов ер майдонида шартнома асосида чорва молларни боқтириб келишини, 2019 йил давомида чорва молларини чўпон С.Қамбаров боқиб келгани, С.Қамбаров уни қўйларини боқиб юрган вақтда ўзига ёрдамчи сифатида И.Полвоновни олиб келгани, И.Полвонов чўпон С.Қамбаров билан бирга унга тегишли бўлган чорва молларини боқиб келгани, И.Полвонов унга қўнғироқ қилиб, С.Қамбаров билан ўзаро келиша олмаётгани, қўйларни яхши боқмаётганини айтгани, унга ишониб, С.Қамбаров билан муносабатлари бузилгани, И.Полвонов билан С.Қамбаров биргаликда 2019 йил октябрь ойидан бошлаб чўпонлик қилиб келишгани, 2020 йил баҳор ойларида қўйлари қўзилагани, ўша йили 350дан ортиқ қўзи олгани, 2020 йил апрель ойида қўйларини С.Қамбаровдан И.Полвоновга топширгани, сабаби С.Қамбаров билан И.Полвонов ўзаро келиша олмай қолишгани, С.Қамбаровга нисбатан ишончсизлик пайдо бўлгани, 2020 йил апрель ойида қўйларни топшираётган вақтда куёви Шокир, таниши У.Қуватов, ўзи ва чўпонлар С.Қамбаров ва И.Полвоновлар бўлгани, С.Қамбаров уларнинг гувоҳлигида жами 906 бош  қўй-қўзиларни чўпон И.Полвоновга топширгани, И.Полвонов 2021 йил бошларига қадар қўйларни боққани, 2021 йил февраль ойида ўрмон хўжалиги  қоровули А.Султонов қўнғироқ қилиб, “Зиёд ака қўтонингизга бир келиб кетинг, қўйларингиз тарқалиб юрибди” дегани, қўтонига куёви Шокир билан келганида И.Полвоновни ҳам, қўйларини ҳам топа олмагани, эртаси куни қўйларини топиб, И.Полвонов билан учрашгани, қўйларини кўрганида қўйларини аксарият қисми алмашганини билгани, сабаби қўйларнинг бир қисми сурувга қўшила олмагани, улар ориқ, семирмайдиган, касалманд қўйлар бўлгани, И.Полвоновга қўйлар алмашганини айтганида унга қўйларини топиб беришини айтгани, сўнг С.Қамбаровга қўнғироқ қилиб, уни келишини илтимос қилгани, унга И.Полвонов қўйларни расво қилиб юборганини, алмаштирганини, келиб ўзи қабул қилиб олишини айтгани, лекин у келмаслигини айтгани, кейин С.Қамбаровни чақиртиргани, С.Қамбаров у, куёви Шокир ва ИИБ ходими иштирокида қўйларни қабул қилиб олгани, шу куни С.Қамбаров жами 625 бош қўйларни қабул қилиб олгани, қўйларни қабул қилиб олинган вақтда 300 га яқин қўйлар алмаштирилгани, касалманд қўйлар, ориқ қўйлар эканлиги аниқлангани, сўнгра И.Полвоновдан қўйларни қолгани нима бўлганини сўраганида, унга ҳисоби тўғри эканлигини, ҳисоблашмаслигини айтиб, кетиб қолгани, шундан сўнг Ғузор туман ИИБга ариза билан мурожаат қилгани, суриштирув ҳаракатлари давомида профилактика инспектори Б.Камолов билан бирга Касби туманига боришгани, И.Полвоновнинг куёвини уйидан 1 бош қўй, унинг қўшнисининг уйидан 1 бош қўй, кейин Нишон туманида яшовчи уни молларига сув олиб бориб берган Бунёднинг уйидан 1 бош қўй жами 3 бош қўйларни қайтариб олишгани, И.Полвонов 906 бош қўйларни қабул қилиб олгани, С.Қамбаров билан бирга И.Полвоновдан 625 бош қўйларни қабул қилиб олгани, И.Полвонов унга 281 бош кам қўйларни топширгани, ҳисоб-қилгани бўйича унга тегишли бўлган жами 128 бош қўйларни талон-торож қилиб, сотиб юборгани, И.Полвоновга топширилган қўйларни 100 дан ортиғи чойхонага олиб келингани, яна бир қисми нобуд бўлгани, ўлган деб ҳисоблаб, жами 153 бош қўйларни ўзининг бўйнида деб ҳисоблаб, шундан қолган 128 бош қўйларни И.Полвонов талон-торож қилгани, бу ҳақда И.Полвоновга ҳам айтганида у тан олганини, олиб кетган қўйларни ўзининг дафтарига ёзиб боргани, И.Полвонов ишлаган даврда қўйлар туққани, уларни аниқ сонини билмагани учун уларни ҳисобламагани, И.Полвоновга ойлик маошини вақтида бериб боргани ҳақидаги кўрсатуви;
Гувоҳ С.Қамбаровнинг биринчи босқич судидаги, жабрланувчи З.Ишназаровни 2019 йил ўрталаридан буён танишини, З.Ишназаров унга Ғузор тумани, “Шўртан” ўрмон хўжалигида қўйлари борлигини, шу қўйларни боқиб беришини айтгани, 2019 йил октябрь ойидан бошлаб И.Полвонов билан бирга чўпонлик қилгани, 2020 йил баҳор ойларига келиб, З.Ишназаровнинг  қўйлари қўзилагани, 2020 йил баҳор ойида З.Ишназаровнинг 516 қўйларидан 366 таси қўзилагани, унинг қўйлари 366 тага кўпайгани, шу вақтда И.Полвонов унга “қўйлар туғяпти, катта қўйларни 10 тасини сотайлик, пулини тенг бўлиб оламиз, 10 қўйни сотиб келаман” деб айтгани, унга бу ишни қилмасликни, З.Ишназаров билиб қолса шарманда бўлишини айтгани, И.Полвонов З.Ишназаров билан тез-тез гаплашиб, унга яқин бўлиб қолгани, 2020 йил апрель ойида З.Ишназаров, унинг куёви Шокир ва У.Қувватов “Шўртан” ўрмон хўжалигидаги қўтонига келишгани, шу ерда З.Ишназаровга тегишли жами 906 бош қўйларни У.Қуватов, Шокир ва З.Ишназаров гувоҳлигида И.Полвоновга топширгани, 2021 йил февраль ойида З.Ишназаров қўнғироқ қилиб, “Саиджон, қўтонга келмасангиз бўлмайди, анави Ихтиёр қўйларни расво қилди” деб уни чақиргани, З.Ишназаров унга Ихтиёр қўйларни бир қисмини сотиб юборганини айтгани, сўнгра қўтонга борганида З.Ишназаров ундан қўйларни қабул қилиб олишини, И.Полвоновга жавоб беришини айтгани, ўзи, З.Ишназаров, унинг куёви Шокир, ўрмон хўжалиги қоровули А.Султонов иштирокида И.Полвоновдан қўйларни қабул қилиб олгани, шу куни И.Полвонов билан қўйларни саноқдан ўтказганида уларни сони 625 бош чиққани, қабул қилган 625 бош қўйларни 200 бошидан ортиғи бошқа қўйлар бўлгани, З.Ишназаров И.Полвоновдан “қолган қўйлар қани, 281 бош қўй чиқмаяпти, майли шуларни 100 дан ошиғини ўзим олиб кетгандирман, буларни дафтаримга ёзганман, сен ҳам мен олиб кетган қўйларни ёзиб борардинг, дафтарингни олиб чиқ, 100 бошдан кўпроқ қўйлар чиқмаяпти, уларни нима қилгансан” деб сўрагани, И.Полвонов дафтари йўқлигини ва ўзининг ҳисоб-китоби тўғрилигини айтиб, дафтарини бермагани, сўнгра И.Полвоновни ИИБ ходимлари текшириш учун олиб кетишгани, З.Ишназаров қўйлардаги камомадни билганидан кейин орган ходимларига ариза ёзиб бергани, 2021 йил 21 февраль куни З.Ишназаров унга қўйлари топилгани, шуларни таниб олиш кераклигини, шунинг учун бирга боришини айтгани, улар Касби туманида яшовчи Р.Жумаевнинг уйига ИИБ ходимлари билан боришгани, Р.Жумаев И.Полвоновнинг куёви бўлиши, Р.Жумаев қўйлари ичидан 1 бошини таниб олгани, бу қўй З.Ишназаровга тегишли қўй бўлгани, Р.Жумаев бу қўйни И.Полвоновдан олганини айтгани, ИИБ ходимлари иштирокида ушбу қўй ҳужжатлаштириб олингани, Р.Жумаев 1 бош қўй олганини, бошқа қўй олмаганини, И.Полвонов 20 бошдан ортиқ қўйларни бозорда, қишлоғидаги одамларга сотганини айтгани, сўнгра Р.Жумаевнинг қўшнисининг ҳам қўйларини кўриб, уни 1 тасини таниб олгани, эгаси ушбу қўйни Рустамдан сотиб олганини айтгани, 2021 йил 11 март куни Нишон туманига Р.Хусанов исмли кишининг уйидаги 1 бош қўй ва 1 бош қўзиларни таниб олгани ҳақидаги кўрсатуви;
Гувоҳ Ш.Баратовнинг дастлабки терговдаги, З.Ишназаровнинг ишларига ёрдамлашиб юришини, З.Ишназаровни Ғузор тумани Химзавод томонда яйловда қўйлари бўлиб, қўйларни чўпонлар боқиб келишини, З.Ишназаров қўйлардан хабар олгани борган вақтда асосан ўзи олиб боргани, чўпонларга озиқ-овқат маҳсулотларини ҳам ўзи олиб боргани, И.Полвоновни 2019 йилдан буён танишини, И.Полвонов С.Қамбаров билан бирга ишлагани, 2020 йил бошларида чўпон С.Қамбаров кетгани, аммо барча қўйларни санаб топшириб кетгани, И.Полвонов қўйларни қабул қилиб олгани, 2021 йил  февраль ойида қўйларини бир қисми алмашганлиги ва бир қисми йўқолганлиги учун яна З.Ишназаров чўпон С.Қамбаровни чақириб, қўйларни унга топширгани, шу вақтда И.Полвонов 625 бош қўйларни топширгани, шунда И.Полвонов қолган қўйларни нима қилганини айтмасдан, дафтарини бермасдан, кетиб қолгани ҳақидаги кўрсатуви;
Гувоҳ Ф.Исломовнинг биринчи босқич судидаги, Ғузор туман ИИБ ҳузуридаги ТГ катта терговчиси вазифасида ишлаб келишини, судланувчи И.Полвонов ва жабрланувчи З.Ишназаровни жиноят иши юзасидан танишини, жабрланувчи З.Ишназаровнинг чўпон И.Полвоновнинг 128 бош қўйларини ўзбошимчалик билан талон-торож қилганлиги ҳолати юзасидан берилган ариза асосида жиноят иши қўзғатилгани, И.Полвоновга нисбатан Ўзбекистон Республикаси ЖКнинг 167-моддаси 3-қисми “а” банди билан айб эълон қилиниб, жиноят иши мазмунан кўриб чиқиш учун судга юборилгани, И.Полвоновни айблаш учун далиллар етарли эканлиги, жиноят иши бўйича 3 бош қўйлар тегишли тартибда олиниб, ашёвий далил сифатида ҳужжатлаштириб олингани ҳақидаги кўрсатуви; 
Гувоҳ Б.Камоловнинг дастлабки терговдаги, 2018 йилнинг сентябрь ойидан 2021 йил май ойига қадар Ғузор тумани ЖХХ ҲПБ профилактика инспектори вазифасида ишлаб келиши, Ғузор тумани “Эшонқудуқ” маҳалласининг профилактика инспектори вазифасида ишлаб келган пайтларда Ғузор туман ИИБ ЖҚБ ходими Ш.Абдуллаев томонидан “Эшонқудуқ” маҳалласига қарашли яйловлардан З.Ишназаровга тегишли чорва моллари ўғирлик йўли билан талон-торож қилинганлиги ҳолати бўйича терговга қадар текширув олиб боргани, 2021 йил февраль ойида З.Ишназаров чўпони И.Полвоновдан қўйларини қайтариб олгани, қўйларни қайтариб олганидан кейин уларни олдига боргани, З.Ишназаров қўйлари кам чиққанлигини айтгани, З.Ишназаровнинг аризаси асосида 2021 йил 27 февраль куни Касби тумани Хужахайрон қишлоғига И.Полвоновнинг уйида қўйларни топиш мақсадида боргани, унинг ўзи, ЖҚБ ходими Ш.Абдуллаев, З.Ишназаров, уни чўпони С.Қамбаров билан бирга боришгани, сўнгра И.Полвоновнинг куёви Р.Жумаевнинг уйига боришиб, 1 бош қўйни чўпон С.Қамбаров таниб олгани,  Р.Жумаев бу қўйни И.Полвоновдан олганлигини айтгани, кейин ЖҚБ ходими Ш.Абдуллаев билан бирга ушбу қўйни ҳужжатлаштириб олишгани, 2021 йил 11 март куни Нишон туманидан фуқаро Р.Хусановнинг уйидан бир бош қўй ҳужжатлаштириб олингани, ушбу икки бош “она бола” қўйларни ҳам чўпон С.Қамбаров таниб олгани, қўйларни олиш жараёнида ҳам чўпон С.Қамбаров ва З.Ишназаровнинг ўзи иштирок этгани, Касби туманидан 1 бош қўйни ҳужжатлаштириб олган вақтида И.Полвоновнинг қариндошларидан бир аёл киши И.Полвоновдан 2 бош қўйни сотиб олганини, ўша қўйларни тўйига бир ҳафта олдин сўйганлигини айтиб, уларга И.Полвоновдан олиб сўйилган қўйларни терисини кўрсатгани ҳақидаги кўрсатуви;
Бундан ташқари, И.Полвоновнинг айби, жабрланувчининг аризаси, нарсани олиш баённомалари, жабрланувчининг кўрсатуви, олинган ашёвий далиллар, дастлабки терговдаги тушунтириш хатлари, сўроқ ва юзлаштириш баённомалари каби объектив далиллар билан тўлиқ ўз исботини топган.
Ўзбекистон Республикаси Олий суди Пленумининг 1998 йил 17 апрелдаги “Иқтисодиёт соҳасидаги жиноий ишлар бўйича суд амалиётида юзага келган айрим масалалар тўғрисида”ги 11-сонли Қарорнинг 3-банди иккинчи хатбошисида, мансаб вазифалари ёхуд шартномавий муносабатларга кўра ўзганинг мулкини тасарруф қилиш, бошқариш, етказиб бериш ёки сақлаш бўйича қонуний ваколатларни амалга оширувчи шахснинг мазкур мулкни қонунга хилоф равишда текинга ўзининг мулкига ёки бошқа шахснинг мулкига айлантириши айбдорга ишониб топширилган ёки унинг ихтиёрида бўлган ўзганинг мулкини ўзлаштириш ёки растрата қилиш деб тавсифланиши лозимлиги ҳақида тушунтириш берилган.
Объектив томондан жиноят айбдорга ишониб топширилган товар моддий бойликларни олиб қўйиш ёки унинг устидан ноқонуний эгаликни ўрнатиб, ихтиёрида бўлган ўзганинг мулкини ўз фойдасига олиш ёхуд ўзгалар тасарруфига ўтказиш шаклидаги фаол ҳаракатларида ифодаланади.
Қонун мазмунига кўра, ўзлаштириш ва растрата қилиш йўли билан талон-торож қилиш жинояти субъектив томондан тўғри қасд ва ғараз мақсадларда содир этилади. Яъни, шахс ўз ҳаракатларининг ноқонунийлигини англайди ва улар амалга оширилишини хоҳлайди. Айбдорнинг ушбу жиноятни содир этишдаги ғаразли мақсади субъектив томоннинг зарурий белгиси ҳисобланади.
Растрата – айбдорнинг ишониб топширилган ёки унинг ихтиёрида бўлган ўзганинг мулкини мулкдор ёки мулкнинг бошқа эгаларига зарар етказган ҳолда, агар айбдор талон-торож ҳодисаси аниқланган пайтга қадар кўрсатилган мулкни бегоналаштиришни амалга ошириб бўлган бўлса, ўзининг фойдасига ёки бошқа шахсларнинг фойдасига ғайриқонуний равишда, текинга қаратишида ифодаланувчи талон-торожнинг бир шакли ҳисобланади.
Иш ҳужжатларига кўра, И.Полвонов 2019 йил октябрь ойида З.Ишназаров раҳбарлик қилган “Гунгон антиқа таомлари” МЧЖга тегишли 906 бош қўйларни ўрмон хўжалигига тегишли яйловда вақтинча боқиб келиб, 2020 йилдан 2021 йилнинг февраль ойига қадар дастлабки терговда аниқлаш имкони бўлмаган йўллар билан турли хил кишиларга сотиб, З.Ишназаровнинг 192.000.000 сўмлик мулкини талон-торож қилган.  
Юқорида қайд этилган далиллар, И.Полвоновнинг суд ҳукмида кўрсатилган жиноятни қасддан содир қилганликларини тўлиқ тасдиқлайди, унинг “айбсизлиги” ҳақидаги важларини апелляция инстанция суди асоссиз деб ҳисоблаб, рад қилишни лозим топди. 
Бундан ташқари, апелляция инстанцияси суди ҳимоячи А.Шеровнинг шикоятидаги “И.Полвоновнинг айбидан 600.000.000 сўмлик мулкни талон-торож қилганлиги эпизоди асоссиз чиқарилганлиги” ҳақидаги важларни муҳокама қилиб, қуйидаги асосларга кўра рад қилишни лозим топди.
Хусусан тергов органи, И.Полвоновга жабрланувчи З.Ишназаровга тегишли ҳар бири 3.000.000 сўмдан бўлган 300 бош зотдор, семиз қўйларни 2019 йилнинг октябрь ойидан 2021 йилнинг февраль ойига қадар бўлган вақт давомида дастлабки тергов ҳаракатлари жараёнида аниқлаш имкони бўлмаган шахслардан олган озғин, касалманд ҳар бирининг баҳоси 1.000.000 сўмлик қўйларга алмаштириб, жами 600.000.000 сўмлик мулкини талон-торож қилганлиги ҳолати юзасидан айблов эълон қилган.
Бироқ иш ҳужжатларида, ҳар бирининг баҳоси 3.000.000 сўмдан бўлган 300 бош зотдор, семиз қўйларни 2019 йилнинг октябрь ойидан 2021 йилнинг февраль ойига қадар бўлган вақт давомида дастлабки тергов ҳаракатлари жараёнида аниқлаш имкони бўлмаган шахслардан олган озғин, касалманд ҳар бирининг баҳоси 1.000.000 сўмлик қўйларга алмаштириб, 300 бош қўйлар талон-торож қилинганлигини исботловчи далиллар ишда мавжуд эмас.
Хусусан, жиноят ишида мавжуд Ғузор туманидаги “Деҳқон озиқ-овқат” бозори МЧЖнинг 2024 йил 13 сентябрдаги №50-сонли маълумотномасига кўра, 2019 йил октябрь ойидан 2021 йил февраль ойига қадар 1 бош қўйнинг сотилиш нархи 900.000 сўмдан 1.500.000 сўмгача ташкил қилгани, мазкур ҳолатда тергов органи томонидан тахминларга асосланиб, фақатгина жабрланувчининг тахминий кўрсатувига асосланган гап-сўзларини айблов асосига қўйилиб, хатоликка йўл қўйилган.
Ҳолбуки, Ўзбекистон Республикаси Олий суди Пленумининг 2018 йил 24 августдаги “Далиллар мақбуллигига оид жиноят-процессуал қонуни нормаларини қўллашнинг айрим масалалари тўғрисида”ги 24-сон Қарорининг 9-банди “е” кичик бандига кўра, жабрланувчи, гувоҳнинг фараз, тахмин, миш-мишларга асосланган кўрсатувлари, шунингдек, жабрланувчи, гувоҳ ўзининг хабардорлиги манбасини айтиб бера олмаган ёки айтишни хоҳламаган ҳолларда олинган бўлса ҳам мақбул эмас деб топилади.
Апелляция инстанцияси суди, биринчи босқич суди томонидан И.Полвоновнинг жабрланувчи З.Ишназаровга тегишли 600.000.000 сўмлик мулкини талон-торож қилганлигини исботловчи далиллар жиноят ишида мавжуд эмаслигини тўғри эътироф этиб, судланувчини мазкур эпизод бўйича айбсиз деб топиб, асосли тўхтамга келган деб ҳисоблайди. Бундан ҳолда, адвокат А.Шеровнинг шикоятдаги важларини асосли деб бўлмайди.
Биринчи инстанция суди иш бўйича исботланиши лозим бўлган барча ҳолатларни текшириб, тўпланган далилларни тегишли тартибда баҳолаб, қайд этилган далиллар асосида И.Полвоновнинг ҳаракатларини тўғри квалификация қилган ҳамда унга нисбатан жазо тайинлашда ишдаги барча енгиллаштирувчи ва оғирлаштирувчи ҳолатларни, жиноятнинг хусусияти ва ижтимоий хавфлилик даражасини, етказилган моддий зарарнинг ўрни қопланмаганлигини инобатга олиб, модда санкцияси доирасида озодликдан маҳрум қилиш билан боғлиқ жазо тайинлаб, адолатли хулосага келган, иш бўйича фуқаровий даъво масаласи тўғри ҳал қилинган.
Юқоридагиларга асосан, судлов ҳайъати суд ҳукмини ўзгартириш ёки бекор қилиш учун асослар мавжуд эмас деб ҳисоблаб, шикоятларни қаноатлантирмасдан қолдиришни лозим топди.
Ўзбекистон Республикаси Жиноят-процессуал кодексининг 482, 483, 49726 ва 49731-моддаларига асосан апелляция инстанцияси суди

А  Ж  Р  И  М       Қ  И  Л  Д  И:

Жиноят ишлари бўйича Ғузор туман судининг 2024 йил 20 сентябрдаги Полвонов Ихтиёр Шомуротовичга нисбатан чиқарилган ҳукми ўзгаришсиз, апелляция шикоятлари қаноатлантирилмасдан қолдирилсин.
Суд қарорларидан норози тарафлар Қашқадарё вилоят судининг жиноят ишлари бўйича судлов ҳайъатига тафтиш тартибида шикоят бериши, прокурор протест билдириши мумкин.


Раислик қилувчи, судья	                                    Ф.Қамбарова

Ҳайъат судьялари                                                        А.Ғоппоров

                                                                                       Н.Абдуллаев



